
Այս հրապարակումը պատրաստվել է  «Իմ ձայնի իրավունքը» ենթադրա-

մաշնորհային ծրագրի շրջանակներում, որն իրականացվում է «Լուսաստղ» ՀԿ-ի 
կողմից «Արտահերթ ընտրություններ 2021 - տեղական դիտորդություն և 
քաղաքացիական հասարակության կողմից քաղաքացիների իրավազորում» 
ծրագրի շրջանակներում: Ծրագիրն իրականացվում է ՕքսԵՋեն հիմնադրամի, 
Հելսինկյան քաղաքացիական ասամբլեայի Վանաձորի գրասենյակի, «Իրազեկ 
քաղաքացիների միավորում» ՀԿ-ի և Քաղաքական դասընթացների երևանյան 
դպրոցի հետ համատեղ: Ծրագիրը ֆինանսավորվում է Եվրոպական միության 
կողմից: 

 
Այս հրապարակումը պատրաստվել է Եվրոպական միության ֆինանսական 

աջակցությամբ։ Բովանդակության համար պատասխանատվություն է կրում 
«Լուսաստղ» ՀԿ-ն, և պարտադիր չէ, որ այն արտահայտի Եվրոպական միության 
տեսակետները։  



 
 

 

  
«Լուսաստղ» ՀԿ-ն դեկտեմբերի 5-ին կայացած տեղեկան 

ինքնակառավարման մարմինների ընտրությունների ժամանակ «Իմ ձայնի 
իրավունքը» ծրագրի շրջանակներում իրականացրեց հաշմանդամություն 
ունեցող անձանց միջոցով դիտորդական առաքելություն: Հաշմանդամություն 
ունեցող վերապատրաստված 40 դիտորդների կողմից իրականացվեց 
ընտրության գործընթացի դիտարկում և վերահսկում՝ նպատակ ունենալով 
պարզել հաշմանդամների մասնակցությունը, ընտրատեղամասերի 
մատչելիությունը հաշմանդամ քաղաքացիների համար, ընտրությունների 
թափանցիկությունն ու նաև ընդհանուր քաղաքացիների մասնակցությունը: 
Դիտարկումն իրականացվեց Լոռու մարզի Սպիտակ և Վանաձոր խոշորացված 
համայնքների 60 ընտրատեղամասերում՝ ներգրավելով 40 դիտորդ, որոնցից 2 
խումբն իրականացրել է շրջիկ դիտորդական առաքելություն: Դիտորդների 
տեղաշարժման համար ներգրավվեցին ՀԿ-ի կամավորները, և տեղափոխումն 
իրականացվեց տաքսի ծառայության միջոցով: Դիտորդներին բաժանվեցին 
մանդատները, թղթապանակներ, որտեղ տեղադրված էին բոլոր այն նյութերը, 
որոնք անհրաժեշտ էր ունենալ առաքելության պահին, տրամադրվեցին էկո 
պայուսակներ և անվանաքարտեր, որոնց վրա արտացոլված էր 
կազմակերպության և ֆինանսավորող կառույցի լոգոն և ծրագրի անունը: 
Դիտորդական առաքելության նպատակներից էր նաև հասկանալ, թե որքանով են 
հաշմանդամություն ունեցող անձինք ներգրավված երկրում տեղի ունեցող 
կարևոր քաղաքական որոշումների կայացման գործընթացներում, ինչն 
անխտրական և ներառական միջավայրի ապահովման կարևոր չափանիշներից 
է: 

 
 
 
Վերլուծելով դիտորդների ներկայացրած ամփոփ հարցաշարը, միջադեպի 

թերթիկները և թեժ գծի՝ ընտրության օրվան վերաբերող հարցերն ու առաջացած 
խնդիրները՝ կարող ենք փաստել հետևյալը. 
 Հաշմանդամություն ունեցող մարդիկ իրենց քաղաքական իրավունքներն 

իրացնելիս հանդիպել են ամենատարբեր դժվարությունների, որոնք բնորոշ 
են հաշմանդամություն ունեցող մարդկանց տարբեր խմբերի, օրինակ՝ 
սայլակ օգտագործող կամ տեսողության և լսողական խնդիրներ ունեցող 
անձանց: Այսինքն՝ խնդիրներ կան, որոնք զուտ բնորոշ են միայն այդ 
անհատին, և անհատական լուծման կարիք կա:  

 Ըստ այդմ՝ ընտրական գործընթացի տարբեր փուլերում 
հաշմանդամություն ունեցող մարդիկ տարբեր խոչընդոտների են 
հանդիպում: Օրինակ՝ նախընտրական փուլում, երբ քարոզչական 
աշխատանքներ են իրականացնում կուսակցությունները, 
անտարբերության են մատնում չլսող և չխոսող մարդկանց, հիմնականում 
նրանք չեն իրազեկվում տեղական մակարդակում իրականացվող 

Ներածություն 

Հիմնական բացահայտումներ 



 
 

ընտրական գործընթացների մասին, անտեսվում են քարոզարշավների 
ժամանակ։ Արդյունքում՝ ընտրողների այս խումբը դուրս է իրավունքի 
ինքնուրույն կիրառման հնարավորությունից, չեն կարողանում ընտրել այն 
ուժին, որին կարող են վստահել, իրենց ձայնը տալ, փոխարենն 
ապավինում են իրենց հարազատի, բարեկամի հորդորին, որ եթե ձայնդ 
տաս այսինչին, շատ լավ կլինի: Չտեսնող քաղաքացիները ևս ունեն այս 
խնդիրը, նրանք ևս դուրս են նախընտրական քարոզչության իրազեկման 
գործընթացից, հետևաբար իրենց ընտրությունը կատարում են որևէ մեկի 
հորդորով: Սա հիմնական պատճառներից մեկն է, որ կույրերն ու խուլերը 
շատ հաճախ նախընտրում են չգնալ ընտրությունների: Լսողության 
խնդիրներ ունեցող մարդիկ, որոնք չեն կարողանում մատչելի 
տեղեկատվություն ստանալ քարոզարշավի ընթացքում և ընտրություն 
կատարելիս դժվարությունների են հանդիպում՝ հաշվի առնելով, որ ծանոթ 
չեն կուսակցությունների ծրագրերին, չունեն նախընտրելի թեկնածուներ և 
այլն, նախընտրում են մեկուսանալ, մասնակցություն չունենալ այդ 
գործընթացին կամ առհասարակ կարևոր չեն համարում այդ 
գործընթացները: 

 Թեժ գծի միջոցով բարձրաձայնված խնդիրներից շատերը վերաբերում են 
անգործունակ ճանաչված անձանց ընտրելու իրավունքի իրացմանը, 
սակայն, ըստ ՀՀ Սահմանադրության, անգործունակ ճանաչված անձը 
զրկված է իր քաղաքացիական իրավունքներից և չունի նաև ընտրելու և 
ընտրվելու իրավունք: Մինչդեռ նրանց խնամակալները պնդում են, որ 
իրենց խնամակալության ներքո գտնվող հաշմանդամություն ունեցող 
անձինք լիարժեք տիրապետում են ընտրական գործընթացներին, 
իրազեկված են թեկնածուների մասին և կարող են իրացնել ընտրելու իրենց 
իրավունքը:  

 Այստեղ բախվել ենք իրարամերժ կարծիքների. մի կողմից՝ խնդիրը 
կրողները կարող են ճիշտ լինել, և օրենքը վերամշակման կարիք ունենա, 
մեկ այլ կողմից՝ հաշվի է առնվում այն, որ նրանք խոցելի են, ու ընտանիքի 
անդամները կամ այլ շահագրգիռ կողմեր կարող են նրանց ուղղորդել, 
խախտել նրանց քվեարկութան գաղտնիության իրավունքը և ճնշումներով 
կամ այլ միջոցներով քվեներ կորզել: Նման դեպքեր նախկինում ունեցել 
ենք, երբ աշխատել ենք մտավոր խնդիրներ ունեցող անձանց հետ: Այս 
առումով Սահմանադրության մեջ ունենք խտրական հոդվածներ, որոնք 
բազմաթիվ միջազգային կառույցների ուշադրությունն են գրավել։ 
Մասնավորապես, Հաշմանդամություն ունեցող անձանց իրավունքների 
հարցերով ՄԱԿ-ի կոմիտեն Հայաստանի նախնական զեկույցը դիտարկեց 
և ներկայացրեց իր եզրափակիչ դիտարկումերը, որտեղ նշում էր, որ կա 
Սահմանադրության մեջ փոփոխություններ կատարելու և 
հաշմանդամություն ունեցող բոլոր մարդկանց ընտրելու իրավունքը 
վերականգնելու անհրաժեշտություն: ԵԽ-ն նույնպես նշեց, որ դա չի 
համապատասխանում ԵԽ Նախարարների կոմիտեի հրամաններին, 
խնդիր ներկայացվեց Վենետիկի հանձնաժողովի կողմից: Սակայն դեռևս 



 
 

ունենք արձանագրված խնդիր, որին արձագանքում են միայն մի շարք 
հասարակական կազմակերպություններ: 

Այսպես, 2021 թ. դեկտեմբերի 5-ին տեղի ունեցած ՏԻՄ ընտրություններին 
հաշմանդամություն ունեցող անձանց ընտրական իրավունքի հիմնական 
խախտումներն արձանագրվել են «Լուսաստղ» ՀԿ-ի դիտորդների կողմից: «Իմ 
ձայնի իրավունքը» ծրագրի շրջանակում դիտորդների կողմից բացահայտված 
հիմնական խախտումներն ընտրատեղամասերի անմատչելիությանն են 
վերաբերել:  
 Թեև պատասխանատուներն ընդգծում են որ թիվ 23 ընտրատարածքի թվով 

93 տեղամասերի հիմնական մասը մատչելի են հաշմանդամություն 
ունեցող ընտրողի համար, այդուհանդերձ, մենք ևս փաստում ենք, որ 
դիտարկված ընտրատեղամասերի 1%-ը մուտքի թեքահարթակի կարիք չի 
ունեցել, կամ եղել են թեքահարթակներ, սակայն անվասայլակով 
տեղաշարժվող մարդիկ իրենց ընտրական իրավունքն իրացնելիս բախվել 
են դժվարության շենքերի ներսում, որոնց 10%-ում քվեարկության սենյակը 
տեղակայված է եղել երկրորդ հարկում կամ մինչև տեղամասի ներսը 
հասնելը եղել են աստիճաններ: Դիտորդները նաև նշել են սանհանգույցի 
անմատչելիության խնդիրը:  

 Ընտրության օրը թեժ գծի հեռախոսահամարին ստացվել է ընտրական 
գործընթացին վերաբերող 27 ահազանգ, որից 14-ը վերաբերել է 
տեղամասային կենտրոններ ինքնուրույն ներկայանալու 
հնարավորություն չունեցող (բժշկական կենտրոնում բուժվող, 
անկողնային հիվանդ, ինքնուրույն տեղաշարժվելու խնդիր ունեցող) 
մարդկանց ընտրական իրավունքի իրացմանը: 

Նախևառաջ, խնդիրն այն է, որ ՀՀ ընտրական օրենսգրքում բացակայում են 
ընտրական իրավունքի իրական ապահովման համար գործուն կառուցակարգեր: 
Մասնավորապես, ՀՀ ընտրական օրենսգրքի 17-րդ հոդվածի 5-րդ մասի 
համաձայն՝ տեղական ինքնակառավարման մարմինները ֆիզիկական խնդիրներ 
ունեցող ընտրողների ընտրական իրավունքի իրականացման մատչելիությունն 
ապահովելու համար տեղամասային կենտրոններում ձեռնարկում են անհրաժեշտ 
միջոցներ: Օրենսգրքի 65-րդ հոդվածը ընդհանրական անդրադարձ է կատարում 
քննարկվող հարցին՝ նշելով, որ քվեարկությանը մասնակցելու դժվարություններ 
ունեցող ընտրողների համար քվեարկությունը մատչելի դարձնելու նպատակով 
ՀՀ կենտրոնական ընտրական հանձնաժողովը պարտավոր է սահմանել 
լրացուցիչ հնարավորություններ` ապահովելով քվեարկողի կամքի ազատ 
արտահայտման հնարավորությունն ու քվեարկության գաղտնիությունը: 
Վերոնշյալ կարգավորումները բավարար հստակ չեն և չեն նախանշում այն 
քայլերը, որոնք պետք է և կարող են ձեռնարկել: Խնդիրը համակարգային է, քանի 
որ հաշմանդամություն ունեցող մարդկանց համար մատչելի ֆիզիկական 
միջավայրի ապահովումն էլ է պահանջում համակարգային լուծումներ: Այսպես, 
խնդրի լուծման կապակցությամբ ՀՀ կենտրոնական ընտրական հանձնաժողովի 
որոշմամբ՝ 2022 թ. Հունվարի 1-ից կկիրառվի որոշում, ըստ որի՝ սայլակով 



 
 

տեղաշարժվող ընտրողները կարող են իրենց քաղաքացիական պարտքը 
կատարել ցանկացած ընտրատեղամասում, որն իրենց համար մատչելի կլինի:  
 Ամեն դեպքում, Հայաստանը 2010 թ. վավերացրել է «Հաշմանդամություն 

ունեցող անձանց իրավունքների մասին» ՄԱԿ-ի կոնվենցիան, բայց մինչ 
օրս օրենսդրական դաշտը համապատասխանեցված չէ, միայն Ընտրական 
օրենսգիրքն ասում է, որ պետք է ապահովել ընտրությունների 
մատչելիությունը: ԿԸՀ-ի համապատասխան որոշումը մատչելիության 
նորմերի վերաբերյալ նախկինում շատ լավն էր, ամրագրված էր, օրինակ, 
որ ընտրատեղամասերի մատչելիությունը պարտադիր է, բոլոր 
տեղամասերը պետք է կահավորված լինեն խոշորացույցներով և բրայլյան 
կաղապարներով, սակայն նախորդ ԱԺ ընտրություններից առաջ ԿԸՀ-ն 
փոխեց իր որոշումը, և ձեւակերպումները դարձան ոչ պարտադիր, 
այսինքն՝ հնարավորության դեպքում մատչելի դարձնել, տրամադրել 
խոշորացույցներ և այլն: Փաստացի՝ մենք չունենք նաև օրենսդրական 
հիմքերը, որոնք հաշմանդամություն ունեցող մարդկանց համար 
ընտրությունները մատչելի դարձնելու նախապայմանն են: Կան նաև շատ 
այլ խոչընդոտներ, որոնք հնարավոր չէ օրենսդրական մակարդակում 
լուծել, ինչպես վերաբերմունքն է հաշմանդամություն ունեցող մարդկանց 
նկատմամբ, նրանց որպես քաղաքական իրավունքներ կրող մարդկանց 
դիտարկելը: 

 Դիտորդներն արձանագրել են նաև, որ ի տարբերություն 2021 թ. ԱԺ 
ընտրությունների, ՏԻՄ ընտրությունների ժամանակ ուղեկցողները շատ 
քիչ են եղել: Մինչդեռ ԱԺ ընտրություններին տարբեր ՀԿ 
ներկայացուցիչներ արձանագրում էին, որ օգնականի ինստիտուտը 
չարաշահվում է Հայաստանում: Ըստ դիտորդների՝ դա պայմանավորված 
էր նրանով, որ տեղամասերում առկա էին բրայլյան կաղապար, 
խոշորացույց: 

 Վանաձոր խոշորացված համայնքում Բրայլյան կաղապարով ընտրությանը 
մասնակցել է 4 ընտրող, նախկին 8 տարիների ընթացքում այն չի 
գործածվել: Իսկ մինչ այդ ընտրությունների ժամանակ կիրառվել են 
«Լուսաստղ» ՀԿ-ի ջանքերի շնորհիվ 2003 թ. ներդրված՝ կույրերի հատուկ 
կաղապարները:  

 Տարիների ընթացքում փոխվել են տեղամասային ընտրական 
հանձնաժողովների անդամները, իրազեկված չեն եղել հատուկ 
կաղապարների գործածության մասին, հետևաբար նաև չեն կիրառել: 
Սակայն մշտապես տպագրվել է այն, ինչը եղել է անարդյունավետ: Այժմ 
տեղամասային ընտրական հանձնաժողովների անդամները տեղեկացված 
են, նաև շահագրգիռ, սակայն դիտորդներն արձանագրել են կույրերի 
պասիվության խնդիր։ Ընտրության եկած կույրերի հիմնական մասը 
հրաժարվել է օգտագործել հատուկ կաղապարները՝ օգտագործման 
մեխանիզմներին չտիրապետելու պատճառով: Բայց կաղապարն 
օգտագործած կույրերն էլ ընդգծում են, որ այն միջոց է, որի օգնությամբ 
դու քեզ լիարժեք մարդ ես զգում, գաղտնիությունը պահպանելով 
կատարում քո քաղաքացիական պարտքը:  



 
 

 

 

Որպես 1998 թ.-ից ՀՀ-ում հաշմանդամություն ունեցող անձանց 
հիմնախնդիրներով զբաղվող կառույց՝ փաստում ենք, որ ընտրական իրավունքի 
իրացումը շատ ավելի խորքային է, պետք է սկսել հաշմանդամների ընդհանուր 
խնդիրների լուծումներից, որի հետևանքը կդառնա նաև նրանց ներառումը 
սոցիալական տարբեր հարցերում, այդ թվում՝ ընտրություններում: Ասպիսով. 

 Հաշմանդամություն ունեցողների ներառման ուղղությամբ ՀՀ-ն մի շարք 
պարտավորություններ ունի ինչպես ՀՀ սահմանադրությամբ և մի շարք 
օրենքներով, այնպես էլ միջազգային փաստաթղթերով վավերացված, 
ուստի պետք է անի հնարավոր ամեն բան՝ հաշմանդամություն ունեցողերի 
համար մատչելիությունը և քվեարկելու նրանց իրավունքն ապահովելու 
համար: Հասկանալի է, որ խելամիտ շրջանակներ պետք է սահմանվեն՝ 
հաշվի առնելով, որ կարճ ժամանակամիջոցում հնարավոր չէ ամեն բան 
հարմարեցնել, և մատչելիությունն ինքնին լիարժեքորեն իրականանալի չէ, 
այսինքն՝ չկա մի միջավայր, որն ամբողջովին մատչելի է բոլորին: Այդ 
դեպքում առնվազն պետք է անել ամեն ինչ, որ ընտրությունները 
հնարավորինս մատչելի լինեն կարճ ժամանակամիջոցում, և չլինեն խմբեր, 
որոնք առհասարակ դուրս կմնան այս գործընթացից: 

 Անհրաժեշտ է հատկապես ընդգծել, որ մատչելի ֆիզիկական միջավայրն 
անհրաժեշտ է ոչ միայն հաշմանդամություն ունեցող մարդկանց, այլ 
բոլորի համար, և այն ենթադրում է ոչ միայն շինությունների 
մատչելիություն, այլ նաև մայթեզրերի հարմարեցում և հետիոտների 
շարժը սահմանափակող այլ խոչընդոտների վերացում: Միջավայրը 
մատչելի պետք է լինի ոչ միայն տեղաշարժման, այլ նաև տեսողական, 
լսողական, և այլ խնդիրներ ունեցող մարդկանց համար: 

 Հաշմանդամություն ունեցող մարդկանց ընտրական իրավունքի իրացումն 
ապահովելու նպատակով, բացի ընտրատեղամասերում ողջամիտ 
տարածքի ապահովումից, պետք է ձեռնարկվեն այլ միջոցներ ևս՝ 
ընտրական իրավունքի ֆիզիկական, տեղեկատվական և 
հաղորդակցությունների մատչելիությունն ապահովելու համար: 

 Պետք է նաև աշխատանքներ տարվեն կուսակցությունների 
գրասենյակների մատչելիության, ինչպես նաև հաշմանդամություն 
ունեցող մարդկանց համար ընտրական հանձնաժողովներում ընդգրկվելու 
մեխանիզմների ապահովման ուղղությամբ: 

 Պետք է քայլեր ձեռնարկել հաշմանդամություն ունեցող մարդկանց 
քաղաքական կյանքին մասնակից դարձնելու, այդ թվում՝ ընտրելու 
իրավունքի լիարժեք իրացման ուղղությամբ, ներառյալ տեղամասային 
կենտրոններ հասնելու, կենտրոններում ազատորեն տեղաշարժվելու և 
տեղեկատվություն ստանալու, ինչպես նաև այլ օրենսդրական 
կարգավորումների սահմանման միջոցով:  

Եզրակացություն և առաջարկություններ 



 
 

Ամփոփելով հիմնական աշխատանքները՝ պետք է նշենք, որ «Լուսատղ» 
կազմակերպությունը հետևողականորեն կշարունակի իր աշխատանքները 
հաշմանդամություն ունեցող անձանց իրավունքների պաշտպանության 
ուղղությամբ՝ օգտագործելով տարիների ընթացքում ձեռք բերված անձնական և 
գործնական կապերը՝ ուշադրության կենտրոնում պահելով նաև ընտրական 
գործընթացներում մեր շահառուների իրավունքների իրացման ապահովումը: 
Բացի դրանից, վերը արձանագրված խնդիրները շահերի պաշտպանության 
շրջանակներում կուղարկվեն Ազգային ժողովի պատգամավորներին, ԿԸՀ, 
Տարածքային կառավարման և ենթակառուցվածքների նախարարություն, 
կօգտագործենք հնարավոր հարթակները՝ հիմնախնդիրները լուծելու 
նպատակով: 

Նշենք նաև, կազմակերպությունը դիմում է Աշխատանքի և սոցիալական 
հարցերի նախարարություն՝ նախարարին կից հասարակական խորհրդում 
ներգրավվելու նպատակով, ինչը մեծապես կօգնի տեղական խնդիրներն 
ազգային մակարդակում քննարկելու և ևս մեկ քայլով լուծումները մոտեցնելու 
գործում: 


